
〈大加整葺。而舊觀復還矣。　直舍自淳熈己酉。丁侯卜創之後。屋老且壞。遇丁祭。郡侯至僑寓學職位。寳祐乙卯郡。博士許夢炎徹而新之。甫逾一〉

〈紀。楹柱傾欹。凛然欲壓。咸淳丙寅。殿講牟卿濚以丁祭宿齋。亟命二教趙良硂薛横飛重加修葺。還復舊觀。小學。舊在舞雩亭之址。慶元己未。沈〉

〈侯杞所建。嘉定乙亥。權郡鄭震之。教官丘迪嚞遷於直舍之左。既而又遷於仰韓堂之右。寳祐戊午。教官趙崇郛改創焉。采芹亭。與教官㕔事對〉

〈峙。泮水繞其後。趙教崇郛所增脩。　公厨之建。其來舊矣。郡博士趙崇郛以屋老將壓。亟行改建。閲歲既乆。雨水滲漬。楹柱腐壞。過者危之。咸淳丁〉

〈卯。教官趙良硂既請于郡侯牟卿興舊趙廢。乃命工鼎新之。而氣象視昔有間矣。射圃。在直舍之後。紹定改元。教官陳宣子所創。歲乆荒蕪。教官〉

〈趙崇郛命工開闢。中立亭扁曰君子。取吾夫子無所爭之意。三陽圖志以上學舍齋堂。兵火後皆廢。　兵革之間。學士經生逃難解散。至元二十一〉

〈年甲申。乾清坤夷。此邦始建學校。後亦累加脩葺。天曆庚午。訓導唐謙受陳士榮魏蒙養。請于權府判官小云赤海牙。謀遷　先聖廟于明倫堂之〉

〈舊地。府判公從其請。遂起新廟于今地。以舊廟為今明倫堂。以從祀兩廡為六齋。曰常德。曰守中。曰育材。曰進德。大學生員居之。曰說禮。曰興賢。小〉

〈學生居之。規模宏偉。視昔有加矣。　明倫堂一座。即茗廟顯屋一座七間。杏壇一區。在明倫堂前。　儀門五間。　東西兩廊二十二間。為六齋房〉

〈以上。並係郡守王寧軒教授李復任内修整完備。司書王公壽監修。　潮學邇年殿宇堂陛前後。教官相繼修造。整整可觀。奈𣠄星門以木為柱。再〉

〈易再蠹。明倫堂。本夫子舊殿。日乆棟橈。幾至頽傾。兩廡從祀遮陽未備。書樓一翼朽折。教授司㕔一所廢甚。教授三山鄭暉自到任來以學校為心。〉

〈一一扶傾起廢。立𣠄星門以石柱者六。易明倫堂以新柱者五。教授司㕔書樓一翼從祀遮陽。並手偕作。已見完成。此亦有功於學舍之一端。是不〉

〈可以不志。三陽志書籍　郡書舊數十種。歲乆漫滅。多不復存。今以見管及新刊者列之于左。　大字韓文公集。并考異一千二百板。中字韓文〉

〈公集。九百二十五板。　通鑒總類一千五百板。漢隽一百九十板。　蔡端明集六百五十板。　趙忠簡集四百三十五板。陳内翰。宋召　徐學〉

〈士。鳳　北門集三百二十板。　三山王訥齋集一百二十板。　許東澗應龍集二百二十板。　續談𦔳二百七十板　諭俗續編四十板。　林賢良〉


〈草範五十板。　新修潮陽圖經古瀛乙丙集三百二十五板。　大字韻略一百板。　藥方五種。　瘴論三十板。　備急方三十板。　易簡方九十板。〉

